Nafarroako Parlamentuko Mahaiak, 2016ko otsailaren 22an egindako bilkuran, Eledunen Batzarrari entzun ondoren, erabaki hau hartu zuen, besteak beste:

1. Izapidetzeko onartzea Javier García Jiménez jaunak aurkezturiko mozioa, zeinaren bidez Nafarroako Gobernua premiatzen baita zeliakoentzako produktuak merkatzeko neurriak bultza ditzan.

2. Nafarroako Parlamentuko Aldizkari Ofizialean argitara dadin agintzea.

3. Mozioa Osoko Bilkuran izapidetzea, eta zuzenketak aurkezteko epea bukatzea eztabaidari ekiteko bilkura-egunaren aurrekoaren eguerdiko hamabietan.

Iruñean, 2016ko otsailaren 22an

Lehendakaria: Ainhoa Aznárez Igarza

MOZIOAREN TESTUA

Nafarroako Alderdi Popularreko foru parlamentarien elkarteko foru parlamentari Javier García Jiménez jaunak, Legebiltzarreko Erregelamenduan ezarritakoaren babesean, mozio hau aurkeztu du, Osoko Bilkuran eztabaidatzeko eta onesteko. Mozioaren bidez, Nafarroako Gobernua premiatzen da zeliakoentzako produktuak merkatzeko neurriak bultza ditzan. 

Nafarroan gaur egun 2.200 bat zeliako diagnostikatu daude, eta uste da kopuru hori 6.000raino igotzen dela, oraindik diagnostikorik hartu ez duten gaixoak ere kontuan hartzen badira. Horrek esan nahi du Nafarroako zeliako guztien % 65 inguru diagnostikatu gabe daudela. Hori gerta daiteke sintomarik ez agertzeagatik edo, sintomak izan arren, digestio arlokoak ez izateagatik. Horren ondorioz, diagnostikoa hainbat urtetan atzeratzen da, eta gaixoak mediku askorengana jotzen du, digestio-aparatuko espezialistarengana heldu baino lehen. 

Gaixotasun zeliakoa hesteetako gaitz kroniko ohikoena da, glutena jateak eragiten duen eta oinarri immunologikoa duen nahasmendu sistemiko bat dela eta –glutena gariaren, garagarraren, zekalearen eta oloaren aleetan dagoen proteina bat da–, zeinak aurrejoera genetikoa daukaten pertsonei eragiten baitie. 

Kide zeliakoren bat daukaten familiek aparteko kostu bati egin behar diote aurre erosketa-saskian, askoz garestiagoak baitira glutenik gabeko produktuak, hau da, zeliakoentzako berariazko produktuak, glutena dutenak baino. 

Adibide gisa oinarrizko elikagai batzuk aipa daitezke: ogia, zerealak, galletak, pasta... Izan ere, glutenik gabeko elikagai horien prezioa glutena dutenena baino % 300 inguru garestiagoa da, zenbait kasutan alde hori % 500 baino handiagoa dela. 

Prezioen arteko alde nabarmen horren ondorioz, kide zeliakoren bat daukaten familiek kide zeliakorik gabeko familiek baino 1.468,72 € gehiago gastatu behar dute urteko erosketa-saskian. Beraz, beharrezkoa da elikagai horiek merkatzeko neurriak gauzatzea. 

Halaber, eta oraindik diagnostikatu ez diren zeliako asko daudela kontuan hartuta, funtsezkoa da gaixotasuna diagnostikatzen laguntzen duten ekintzak sustatzea eta gaitz horri buruzko informazio-kanpainak gauzatzea. 

Hortaz, Nafarroako Parlamentuak Nafarroako Gobernua premiatzen du: 

1. Espainiako Gobernua premiatu dezan glutenik gabeko elikagaiak merkatzea lortzeko behar diren zerga-neurriak hartzera. · 

2. Zeliakoentzako berariazko menuak gehitzea susta dezan jatetxeetan eta osasun- zein eskola-jantokietan. 

3. Kontrol eta ikuskapen handiagoak susta ditzan, araudia betetzen dela bermatzeko. 

4. Osasun-langileak gaixotasun zeliakoa diagnostikatzeko heztea susta dezan. 

5. Gaixotasun zeliakoaren mapa epidemiologikoa presta dezan. 

6. Nafarroako Zeliakoen Elkartea babestu dezan, gaixotasuna diagnostikatzen laguntzeari eta gaixo horiek jaten ahal dituzten elikagaiak normalizatzeari lotutako ekintzak bultzatzeko. 

7. Gaixo zeliakoentzako elikagai debekatuen eta onartuen zerrendak etengabe gaurkotzea eta horiek hedatzea susta dezan. 

8. Gaixotasun horri buruzko berariazko informazio-kanpainak egin ditzan. 

